
VENDIM 
Nr.538, datë 2.8.2006 

 
PËR MIRATIMIN NË PARIM TË KONTRATËS, NDËRMJET KËSHILLIT TË 

MINISTRAVE TË REPUBLIKËS SË SHQIPËRISË DHE KORPORATËS AMERIKANE 
“LOCKHEED MARTIN GLOBAL INC”, PËR NDËRTIMIN E SISTEMIT TË 

INTEGRUAR TË VËZHGIMIT TË HAPËSIRËS DETARE 
 
Në mbështetje të nenit 100 të Kushtetutës, të ligjit nr.9384, datë 4.5.2005 “Për ratifikimin e 

marrëveshjes, ndërmjet Këshillit të Ministrave të Republikës së Shqipërisë dhe korporatës 
amerikane “Lockheed Martin Global Inc (LMGI), për ndërtimin e sistemit të integruar të vëzhgimit 
të hapësirës detare, nënshkruar në Tiranë më 15 mars 2005”, të nenit 3 të ligjit nr.7971, datë 
26.7.1995 “Për prokurimin publik”, të ndryshuar dhe të vendimit nr.113, datë 22.2.2006 të 
Këshillit të Ministrave “Për lejimin e Ministrisë së Mbrojtjes të përdorë procedurë të veçantë 
prokurimi me korporatën amerikane “Lockheed Martin Global Inc”, për ndërtimin e sistemit të 
vëzhgimit të hapësirës detare”, me propozimin e Ministrit të Mbrojtjes, Këshilli i Ministrave 

 
VENDOSI: 

 
1. Miratimin, në parim, të kontratës, ndërmjet Këshillit të Ministrave të Republikës së 

Shqipërisë dhe korporatës amerikane Lockheed Martin Global Inc”, për ndërtimin e sistemit të 
integruar të vëzhgimit të hapësirës detare (SIVHD), që i bashkëlidhet këtij vendimi. 

2. Ministria e Mbrojtjes autorizohet të bëjë ndryshime në kontratë, të cilat mund të 
ndryshojnë çmimin, për një vlerë totale jo më shumë se 30 për qind të çmimit të përcaktuar në 
kontratë, si dhe ndryshime, pa kufizim, të karakterit teknik, që nuk prekin çmimin e kontratës 
dhe/ose qëllimin kryesor, të përcaktuar në ligjin nr.9384, datë 4.5.2005 “Për ratifikimin e 
marrëveshjes ndërmjet Këshillit të Ministrave të Republikës së Shqipërisë dhe korporatës amerikane 
“Lockheed Martin Global Inc” (LMGI), për ndërtimin e sistemit të integruar të vëzhgimit të 
hapësirës detare, nënshkruar më Tiranë më 15 mars 2005”. 

3.Ministria e Mbrojtjes të përzgjedhë dhe të negociojë me bankën e pranuar edhe nga 
korporata amerikane “Lockheed Martin Global Inc” (LMGI) për mënyrat e kryerjes së pagesave, 
me anë të letër kreditit. 

4. Ministria e Mbrojtjes, në përputhje me legjislacionin në fuqi, brenda 10 ditësh pas 
miratimit të këtij vendimi, të paraqesë te Kryeministri, për miratim, projekturdhrin për ngritjen e 
njësisë së zbatimit të kontratës, që do të funksionojë pranë kësaj ministrie. 

5. Ngarkohet Ministri i Mbrojtjes të nënshkruajë kontratën në emër të Këshillit të 
Ministrave. 

6. Ngarkohet Ministria e Mbrojtjes për zbatimin e detyrimeve, që rrjedhin nga ky vendim 
dhe nga kontrata. 

Ky vendim hyn në fuqi menjëherë dhe botohet në Fletoren Zyrtare. 
 

KRYEMINISTRI 
Sali Berisha 

